
TURIZAM OPĆINE ILIJAŠ





      


Među turističkim resursima, najznačajnije prednosti općine Ilijaš su vrijedne prirodne znamenitosti i rijetkosti,  šumski i nešumski ekosistemi koji u kombinaciji sa posebno značajnim vodotocima, te objektima kulturno-historijskog značaja koje tek treba staviti u turističku funkciju prostoru općine Ilijaš pružaju iznimne mogućnosti za razvoj turizma. 





Povoljan geografski položaj općine Ilijaš određen je kombinovanim djelovanjem prirodnih elemenata i društvenih faktora. Upravo prirodni faktor, odnosno položaj Ilijaša u okviru Sarajevsko-Zeničke kotline imao je dominantan uticaj da ovim prirodnim koridorom danas prolaze putne komunikacije, kako drumske tako i željezničke, a njihovom modernizacijom Ilijaš je dobio mogućnost da se brže poveže sa ostalim općinama u Kantonu Sarajevo i cjelovitije valorizuje svoje prirodne i kulturno-historijske resurse.





Sinergija kulturnog i prirodnog naslijeđa čini Ilijaš privlačnom destinacijom iz mnogo razloga.

STARI GRAD DUBROVNIK


      





Stari Grad Dubrovnik je sagrađen na strmom, uskom i krševitom izdanku izdanku brda Hum, iznad Sastavaka, tj. Ušća potoka Zenik u rijeku Misoču.





 Grad su, prema navodima dubrovačkog hroničara iz 1605.godine, osnovali dubrovački trgovci kada im je Kulin ban dao na eksploataciju bosanske rudnike. Grad se razvijao od perioda ranog srednjeg vijeka, kada Dubrovčani dolaze na poziv Kulina bana i grade utvrđeno naselje, preko perioda kasnog srednjeg vijeka, kada grad poprima svoje sadašnje granice u doba stolovanja bosanskog kneza Batića, pa do dolaska Osmanlija koji narednih 250 godina proširuju kompleks grada obogaćujući ga nizom pomoćnih objekata stambenog tipa, kaldrmisanih puteva, itd. Grad je u periodu osmanske uprave nad Bosnom bio glavni grad nahije Dubrovnik, a prije toga srednjovjekovne župe koja se također zvala po svom glavnom gradu.





Smješten je u prelijepom ambijentu koje krase visoki stjenski masivi i duboke litice kanjona rijeke Misoče. 





Na Starom Gradu Dubrovniku se svake godine tradicionalno obilježava Međunarodni dan Spomenika i spomeničkih cjelina.

STEĆCI


      





Ništa rječitije o naseljenosti kraja oko Ilijaša ne govori koliko brojnost srednjovijekovnih stećaka. Na području općine Ilijaš srednjovijekovne nekropole su registrovane na lokalitetima 20 naselja sa ukupno 518 stećaka, što našu općinu svrstava na prvo mjesto u centralnoj Bosni. Na većinu srednjovijekovnih nekropola teritorijalno se nadovezuju pretežno stara muslimanska groblja, što inicira na kontinuitet srednjovijekovnog stanovništva sa stanovništvom najranijeg turskog doba na ovim prostorima. Komisija za očuvanje nacionalnih spomenika Bosne i Hercegovine pored Starog Grada Dubrovnika proglasila je 6 nekropola sa stećcima Nacionalnim spomenicima Bosne i Hercegovine. To su Nekropola sa stećcima u Kopošiću, Višnjica, nekropola stećaka Srednje, nekropola stećaka u Donjim Ivančićima, Arheološko područje-Ostaci srednjovijekovnog grada i nekropola sa stećcima “Luka”, nekropola sa stećcima i nišanima na Ozrenu i nekropola stećaka “Mramorje” u sklopu Zaštićenog pejzaža Bijambare.








NEKROPOLA STEĆAKA KOPOŠIĆI





Kopošići su dio ambijentalne cjeline srednjovjekovnog Dubrovnika i ukopno mjesto visokih dostojanstvenika srednjovjekovne Bosanske države koji su kako se može pratiti kroz diplomatički materijal, bili politički angažirani od samo proglašenja kralja Tvrtka za kralja pa sve do 1420. godine koja se računa godinom smrti kneza Batića’ Tokom 2015. godine na nekropoli su obavljena arheološka iskopavanja. Ispod jednog kneževskog stećka sa postoljem pronađen je skelet pokojnika  prekriven izuzetnim plaštom protkanim zlatnim i srebrenim nitima.Fragmenti plašta su izuzetno dobro očuvani, te predstavljaju najveći nalaz srednjovijekovnog platna u arheološkom kontekstu na području Bosne i Hercegovine.  Pozlaćen, prekrasan, pogrebni plašt kneza Batića danas se nalazi u stalnoj izložbenoj postavci  Zemaljskog muzeja zajedno sa sarajevskom Hagadom.

SAKRALNI OBJEKTI


Ilijaš je  zahvaljujući svojoj bogatoj historiji već vjekovima mjesto susreta i suživota različitih naroda što je doprinijelo stvaranju prostora u kojem zajednički žive različite religije. 





 Džamije u Ilijašu, shodno vremenu njihove gradnje, bile su od drveta i drugog trošnog materijala, tako da su brzo oronule i dotrajale. Po nekim usmenim predanjima u doba turske vladavine (ne zna se tačno vrijeme) podignute su džamije u Rakovoj Nozi, Crnoj Rijeci i Misoči. 





Najstarijom se smatra džamija u Rakovoj Nozi, a po nekim izvorima po godini gradnje poredi se sa džamijom na Karićima. U krugu  džamijskog prostora se nalaze temelji starih zgrada, hafizov izvor vode, veliki kamen sa isklesanim sjedištem kao stolica i staro mezarje za koje legenda kaže da je nastalo zbog sukoba svatova koji su se sreli na tom mjestu.  





Ljepotu sakralnih različitosti na malom prostoru zaokružuju crkva svetog Marka Evanđeliste, Crkva svetih apostola Petra i Pavla na Nišićima  čiji enterijer je potpis čuvenog akademskog slikara Špire Bocarića. Rušena je, paljena i ponovo obnavljanja, a na ovom je mjestu od 1886. godine. Najpoznatiji ilijaški pravoslavni hram, Crkva svetog Proroka Ilije se nalazi na samom ulazu u grad iz pravca Sarajeva ili, preciznije, iz pravca Vogošće.





 Nakon rata općina Ilijaš je izvršila sanaciju i rekonstrukciju svih vjerskih objekata,a izgrađeno je i nekoliko novih vjerskih objekata.

ETNO BEGOVO SELO


Ušuškan u duboku šumu Nišićke visoravni, na 1.400 metara nadmorske visine smješten je kompleks Etno Begovo selo, izgrađen u duhu autentičnih bosanskih, planinskih sela.


Smještaj u dvokrevetnim, četverokrevetnim apartmanima i sobama. Izgrađena je čaršija sa mnoštvom malih kućica i seoskom džamijom odmah pored. Selo je građeno od originalnih materijala, od kojih su neki i stari par stotina godina, i tehnikama koje su se koristile u tom periodu. 


Posjetitelji koji žele, bar nakratko, proživjeti autentičan način života seljana, mogu volonterski učestvovati u raznim aktivnostima, poput: branja ljekovitog bilja i gljiva, čuvanja ovaca, košenja trave, posjete farmama i učestvovanja u njihovom radu, ribolova, pletenja ili pripremanju zimnice. 


Flora i fauna Nišićke visoravni na kojoj je smješteno ovo etno selo je živopisna i različita. Crnogorična šuma krije nepresušno bogatstvo životinjskog svijeta, a od biljnih vrsta su zastupljene mnoge ljekovite biljke po čemu je ovo područje veoma poznato.

ZAŠTIĆENI PEJZAŽ BIJAMBARE


Zaštićeni pejzaž “Bijambare” obuhvata površinu od 497 ha i ustanovljen je u cilju očuvanja pejzaža, naučnog istraživanja, ekološke edukacije i vaspitanja, te rekreacije i turizma.


Na prosječnoj nadmorskoj visini od 950 m nalazi se gusta zimzelena šuma sa različitim vrstama borova, koja obiluje svježim zrakom. Tu su također i predivni pašnjaci kojima protiču dva potoka i pritom stvaraju mala jezerca koja poniru pod zemlju, u stjenovitu podlogu sačinjenu od karstificiranog krečnjaka.U ekološkom pogledu, ovo područje spada u oblasti sa najvišim stepenom vegetacijske i ekološke raznolikosti.


Neposredno uz planinarsku kuću “Bijambare” nalazi se značajna prirodna rijetkost Bijambarska pećina koja je jednim dijelom otvorena za posjetioce. Bijambarsku pećinu čine tri speološka objekta: Gornja Bijambarska pećina, Srednja Bijambarska pećina, koja se sastoji od četiri dvorane koje su bogate pećinskim ukrasima. U četvrtoj dvorani, koja je i najveća, nalaze se brojni stalaktiti i strop je prekriven nakitom. Po ukrasima, koji su raznovrsni po obliku i veličini, ova pećinska dvorana je jedna od najljepših u BiH.

JEZERO STARAČA


Jezero Starača se nalazi na području općine Ilijaš, nedaleko od naseljenog dijela Ljubinića. Ovo jezero sadrži kvalitetnu čistu vodu, i to je bio jedan od razloga da članovi Udruženja “Bistro” zajedno sa ribolovcima iz Ilijaša i Udruženja sportskih ribolovaca “Sarajevo 1906” krajem 2013. godine organizuju druženje i poribljavanje jezera Starača.Povod spomenutog druženja bio je i završetak radova revitalizacije i uređenja jezera, koji je finansijski podržala Ambasada Njemačke u BiH također 2013. godine. 


Jezero Starača, uprkos nezagađenoj i kvalitetnoj vodi, prije uređivanja je uglavnom predstavljalo lokalitet deponije. Zahvaljujući članovima Udruženja “Bistro” i ribolovcima iz Ilijaša koji su prethodnih godina bili inicijatori uređivanja i čišćenja ovog lokaliteta bogatog prirodnim ljepotama, danas ovo jezero služi za održavanje takmičenja ribolovaca ali i kao izletište u kojem mogu uživati građani ilijaške općine ali i cijelog sarajevskog kantona.

RIJEKA MISOČA


Kada Okruglica u trokutu gdje se dodiruju granice općina Vareš, Breza i Ilijaš sakupi zvjezdanske izvore u jedinstven vodotok pod nazivom Misoča i uputi ih prema jugu stvara se nadasve zanimljiv i teško prohodan kanjon stjenovite vrleti visoke i po nekoliko stotina metara  stvara se rijeka Misoča koja se u selu Luka ulijeva u rijeku Bosnu. 





Cijelim tokom rijeke od izvorišta pa do naselja Gornja Misoča usječen u lijevu stranu  kanjona postoji makadamski put s kojeg se najbolje može doživjeti ljepota i ambijent koji krije rijeka Misoča i pogled na kanjon koji je usjekla u svom gornjem toku. 





Kanjonasta dolina rijeke Misoče pruža odmor za sva čulna osjetila bilo u rekreativnom, izletničkom ili sportskom smislu.





Prednosti ovakvog reljefnog sklopa i spoja geomorfološko – hidrološke atraktivnosti uz adekvatnu stazu prepoznali su uživaoci brdskog biciklizma te je već dugi niz godina ova dionica nezaobilazna u ruti sarajevskih biciklista. Rijeka Misoča, bujična i snažna u svom koritu krije značajne količine ribe i to pastrmke, klijena, krke, mrene i dr. 

ILIJAŠKI DANI


Glavni nosioc kulturnih dešavanja u Općini Ilijaš je JU “KULTURNO-SPORTSKI CENTAR I RADIO ILIJAŠ“, koji prema raspoloživim materijalnim mogućnostima, zajedno sa općinom Ilijaš, nastoje organizovati i realizirati programe iz oblasti kulture. 


U sastavu "KULTURNO-SPORTSKI CENTAR I RADIO ILIJAŠ" rade i djeluju: sportska dvorana, biblioteka, kino sala, te radio stanica “Radio Ilijaš“. U "KSC I RADIO ILIJAŠ" uz finansijsku podršku Općine Ilijaš svake godine u ljetnom periodu organizuje tradicionalnu manifestaciju Dani kulture, sporta i trgovine "Ilijaški dani" koja je centar kulturnih i sportskih dešavanja. Manifestacija traje sedam dana, a u toku trajanja građani i posjetioci imaju priliku prisustvovati brojnim kulturnim sadržajima.Manifestacija ,,Ilijaški dani” posjeduje dugu tradiciju, tradiciju od dvadeset godina, što svjedoči uspješnosti, posjećenosti i značaju same manifestacije za našu općinu. 


Tokom godina hiljade posjetitelja iz BiH i dijaspore mogli su pogledati pozorišne predstave, promocije knjiga, koncerte zabavne, narodne muzike,večeri sevdaha, izložbe slika i fotografija, filmske večeri, nastupe brojnih folklornih skupina, sajmove privrede, sportske sadržaje itd. 





Manifestacija je okupila značajan broj eminentnih umjetnika i estradnih radnika tokom godina. I ove godine smo ostvarili jednako uspješne Ilijaške dane, vezane za naš grad i aktivnosti naših vrijednih članova brojnih udruženja, talentiranih građana.











